
Deiliskipulag
GLAUMBÆR Í SKAGAFIRÐI

SKIPULAGSDRÖG

Skipulagsdrög þessi eru unnin á Teiknistofu Norðurlands fyrir Byggðasafn Skagfirðinga.
Skipulagslýsing verkefnisins var kynnt frá 28. janúar til 26. febrúar 2026. Alls bárust 8
umsagnir sem skipulagsnefnd fór yfir á fundi sínum þann 12. mars en þær gáfu ekki tilefni til
breytinga á lýsingu verkefnisins. Drög að vinnslutillögu var lögð fyrir skipulagsnefnd 4. maí
til kynningar og gott samráð hefur verið við Vegagerðina í öllu skipulagsferlinu. Tekið hefur
verið tillit til þeirra umsagna sem borist hafa við vinnslu skipulagsins.

BREYTINGAR FRÁ KYNNINGU SKIPULAGSLÝSINGAR

Við vinnslu skipulagsins var ákveðið að breyta skipulagsmörkum þannig að þau nái einungis
utan um starfsemi og fyrirhugaða lóð Byggðasafns Skagfirðinga í Glaumbæ. Við þessa
breytingu færast skipulagsmörkin og minnka úr 18,90 ha í 8,06 ha.

VIÐFANGSEFNI OG FORSENDUR

Vinnslutillaga skipulags fyrir Glaumbæ er sett fram í greinargerð þessari og
skipulagsuppdrætti. Tilgangur skipulagsins er að setja skilmála um framtíðaruppbyggingu á
safnsvæðinu. Helstu viðfangsefni skipulagsins er m.a. að skilgreina lóðarmörk safnsins,
byggingareiti, aðkomu, bílastæði og stígakerfi. Í skipulaginu er skilgreind ný vegamót við
Skagfirðingabraut með aðkomu að safninu ásamt bílastæði og byggingareit fyrir
þjónustuhús. Þetta er gert til að tryggja umferðaröryggi, bæta innra skipulag og anna með
viðeigandi hætti þeim fjölda gesta sem sækja safnið heim ár hvert.

SKIPULAGSSVÆÐIÐ

Innan skipulagssvæðis er starfsemi Byggðarsafns Skagfirðinga í Glaumbæ. Byggðarsafnið var
stofnað 1948 og í dag eru sýningar í þremur húsum á safnsvæðinu. Í gamla torfbænum í
Glaumbæ, í Gilsstofu og í Áshúsi.

Byggð hefur verið í Glaumbæ frá upphafi íslandsbyggðar og bærinn er tengdur sögu
landsins sterkum böndum og þar hafa margir nafnkunnar persónur setið jörðina.
Byggðarsafn Skagfirðinga opnaði sýningu í Glaumbæ sumarið 1952 en torfbærinn er
samstæða þrettán húsa þar sem hýsa sýningu sem sýnir fjölda muna tengda heimilshaldi og
verklagi fyrri tíðar. Tvö gömul timburhús hafa verið flutt á safnlóðina, Áshús og Gilsstofa.
Áshús var upphaflega byggt 1884-1886 til að hýsa kvennaskóla í Ási í Hegranesi en var flutt
að Glaumbæ árið 1991. Í húsinu er kaffistofa, sýning og geymsla. Gilsstofa var upphaflega
reist á Espihól í Eyjafirði árið 1849. Húsið verið flutt oftar en einu sinni og var sett upp á
safnsvæðinu 1996. Þar er safnbúð og aðstaða fyrir starfsfólk.

Skipulagssvæðið sem er 8,06 ha afmarkast að vestan af veghelgunarsvæði
Skagfirðingabrautar og nær að hluta til yfir Skagfirðingabraut þar sem fyrirhuguð gatnamót
eru staðsett. Að norðan liggja skipulagsmörk meðfram túngarði milli Glaumbæjar og kirkju,
veghelgunarsvæði og minjasvæði. Að austan liggja mörkin utan um minjasvæði og
fyrirhugað bílastæði. Skipulagsmörkin ná síðan suður fyrir bílastæðið og að
Skagfirðingabraut.  Skipulagsmörkum er hnikað til um 2 metra á uppdrætti til að auka
skýrleika en skipulagsmörkin fylgja fyrirhuguðum lóðarmörkum.

TENGSL VIÐ AÐRAR ÁÆTLANIR

Deiliskipulagið er í almennt í samræmi við stefnur í Aðalskipulagi Skagafjarðar 2020-2035 en
gera þarf breytingu á aðalskipulagi til að heimili meira byggingarmagn á svæðinu. Í
aðalskipulagi kemur fram að núverandi byggingar á svæðinu eru 430 m2 en aðalskipulagið
heimilar að byggingarmagn verði allt að 800 m2. Samkvæmt skipulagsdrögum þarf
byggingarmagn að vera allt að 1400 m2 í samræmi við framtíðarsýn um uppbyggingu
þjónustuhúss og vinnuaðstöðu.  Í aðalskipulagi kemur fram að Byggðasafn Skagfirðinga er á
skilgreindu afþreyingar- og ferðamanna- svæði, AF-5. Á afþreyingar- og
ferðamannasvæðum er gert ráð fyrir afþreyingu og móttöku ferðafólks.

Ekkert deiliskipulag er í gildi á svæðinu.

DEILISKIPULAG

Aðkoma og bílastæði

Ný gatnamót eru skilgreind við Skagfirðingabraut. Þar er gert ráð fyrir hjárein til að tryggja
umferðaröryggi við þjóðveginn. Frá gatnamótunum liggur aðkomuvegur að nýju bílastæði
sem rúmar 64 bifreiðar og 5 rútur, með möguleika á stækkun. Á bílastæðinu er gert ráð
fyrir sleppistæði og stéttum til að auka gönguöryggi gesta til og frá bílastæði og fyrirhugðu
þjónustuhúsi.

Þjónustuhús

Skipulagið gerir ráð fyrir þjónustuhúsi við nýtt bílastæði. Byggingareitur er staðsettur þannig
að húsið skýli fyrir helstu vindáttum og fangi dagsbirtu að sunnan og vestan. Húsið verður
að hluta til á tveimur hæður. Á jarðhæð er m.a. gert ráð fyrir fjölnota- og sýningarsal,
veitingaaðstöðu, salernum, móttöku ferðamanna, safnbúð, aðstöðu starfsfólks,
munageymslu og fornleifadeild. Í kjallara í austurálmu er gert ráð fyrir vinnuaðstöðu og
tækjageymslu. Gert er ráð fyrir stéttum og dvalarsvæðum sunnan við þjónustuhús þar sem
gestir geta athafnað sig. Ákvæði verða sett á þjónustuhúsið varðandi aðlögun að landi, m.a.
ákvæði um landmótun, gróður á þaki, staðsetning glugga og hurða og efnisval á klæðningu.

Vinnuvegir og neyðarakstur

Skipulagið gerir ráð fyrir vegi fyrir aðflutninga, vinnutæki og neyðarakstur. Samkvæmt
vinnslutillögu mun vegur liggja frá nýju bílastæði að kjallara. Sá vegur tengist svo túnvegum
og vinnslóðum að minasvæði á túni fyrir austan Glaumbæ og að heimatúni Glaumbæjar.

Stígakerfi

Aðalstígur safnsvæðisins liggur frá þjónustuhúsi að heimatúni Glaumbæjar og þaðan að
bæjarhúsunum. Stígur liggu reinnig frá aðalstígnum og niður að fyrirhugðu útihúsi og
minjasvæði í túni.

Túngarðar og útihús

Skipulagið gerir ráð fyrir að túngarðar og garðhlið munu afmarka heimtún Glaumbæjar.
Einnig er gert ráð fyrir garðhleðslum í brekkunni við Áshús fyrir matjurtagarð með
skírskotun í matjurtagarða sem stóðu áður við Glaumbæ. Á skipulaginu er afmarkaður
byggingareitur fyrir útihús til að gefa aukna möguleika á að sýna gestum heildstæða
bæjarmynd, auka fjölbreytni upplifunar og dreifa gestum betur um svæðið.

Minjasvæði í túni

Skipulagið gerir ráð fyrir gönguslóðum frá heimatúni Glaumbæjar og niður að minjasvæði í
túni þar sem skálabygging frá 11. öld, öskuhaugur og fleiri minjar eru sem eftir er að
rannsaka betur. Hugmyndir eru uppi um að gera þessar minjar sýnilegar á yfirborði og koma
fyrir fræðslu og upplýsingum á svæðinu og annarri aðstöðu.

Lóð

Núverandi lóð, Glaumbær lóð L146033, hefur ekki stærð eða afmörkun hjá HMS en
skipulagið gerir ráð fyrir lóðin nái utan um allt safnsvæðið. Stærð lóðar verður 8,06 ha.
Stækkun lóðar er fengin úr Glaumbær jörð L146031 sem hefur í dag óskráða stærð og er
ekki afmörkuð.

ÁHRIFAMAT

Í deiliskipulaginu verða ekki skilgreindar heimildir sem falla undir lög um umhverfismat
framkvæmda og áætlana nr. 111/2021. Lagt verður mat á áhrif skipulagsins á umhverfið í
samræmi við 5.4. gr. skipulagsreglugerðar nr. 90/2013. Í skipulaginu verður sett fram
húsaskráning fyrir svæðið sbr. 16. gr. laga um menningarminjar og 37. gr. skipulagslaga nr.
123/2010.

Fornleifaskráning fór fram á svæðinu árið 2003 en þá var umhverfi prestbústaðar, kirkju og
safns skráð af Sigríði Sigurðardóttur fyrir hönd Byggðasafns Skagfirðinga. Önnur
fornleifaskráning fór fram árið  2014 og þá þá var allt fyrirhugað skipulagssvæði skráð af
Bryndísi Zoëga fyrir Byggðasafn Skagfirðinga. Skipulagssvæðið uppfyllir því kröfur sem
gerðar eru um fornleifaskráningar í tengslum við deiliskipulagsgerð. Við vinnslu skipulagsins
verður leitað umsagna hjá Minjastofnun. Ef áður óþekktar minjar finnast á svæðinu er vísað
til 2. mgr. 24. gr. laga um menningarminjar nr. 80/2012.

ÁBENDINGAR OG UMSAGNIR

Skipulagsdrög þessi verða aðgengileg á heimasíðunni sveitarfélagsins, skagafjordur.is, í
Ráðhúsi Skagafjarðar og í skipulagsgátt Skipulagsstofnunar, skipulagsgatt.is undir
málsnúmerinu 1641/2025. Kynningartími og skilafrestur ábendinga kemur fram í
auglýsingu.

Óskað er eftir ábendingum og sjónarmiðum frá almenningi og hagsmunaaðilum. Þeim er
hægt að koma á framfæri á skipulagsgáttinni undir fyrrnefndu málsnúmeri. Einnig er hægt
að senda skriflegar ábendingar á sveitarfélagið Skagafjörð, Skagfirðingabraut 17-21, 550
Sauðárkrókur eða á netfangið skipulagsfulltrui@skagafjordur.is.

Merkja þarf ábendingar ͣ'laumbær skiƉulagsĚrƂg͞ og skal nafn sendanda, kennitala og
heimilisfang koma fram. Ábendingar verða hafðar til hliðsjónar í skipulagsvinnunni en þeim
verður ekki svarað með formlegum hætti.

SKIPULAGSFERILL

Þegar tillit hefur verið tekið til ábendinga sem berast kunna verður tillaga lögð fyrir
skipulagsnefnd og sveitarstjórn. Tillagan verður auglýst skv. 41.  gr. skipulagslaga með sex
vikna athugasemdafresti. Skipulagsnefnd mun yfirfara þær athugasemdir sem kunna að
berast að fresti loknum. Gefi þær tilefni til meiriháttar breytinga á tillögunni skal auglýsa
hana að nýju annars gengur skipulagsnefnd frá tillögunni til afgreiðslu hjá sveitarstjórn.
Skipulagsstofnun fær samþykkta tillögu senda til yfirferðar og að því loknu birtir
sveitarstjórn auglýsingu um samþykkt og gildistöku deiliskipulagsins í B-deild
Stjórnartíðinda.

Áætluð tímalína skipulagsferlis:

- Júlí 2026. Skipulagsdrög kynnt á íbúafundi eða með öðrum fullnægjandi hætti.

- September - október 2026. tillaga auglýst með sex vikna athugasemdafresti.

- Desember 2026. Stefnt að gildistöku skipulagsins.

Skipulagsdrög - Tillaga á vinnslustigi

